
FAKTOR PENENTU KESEJAHTERAAN KEWANGAN DALAM 
KALANGAN PENGGUNA KEDAI RAKYAT 1MALAYSIA DI WILAYAH 

PERSEKUTUAN KUALA LUMPUR DAN PUTRAJAYA 

Oleh 

NORASHIKEN BINTI ISHAK 

Januari 2018 

Pengerusi : Mohamad Fazli bin Sabri, PhD 
Fakulti : Ekologi Manusia 

Inisiatif Bidang Keberhasilan Utama Negara Menangani Kos Sara Hidup (NKRA-

COL) Kedai Rakyat 1Malaysia (KR1M) dilaksanakan sejak tahun 2011 bagi 

meningkatkan kebolehcapaian rakyat kepada barangan harga patut, dalam usaha 

menangani kenaikan kos sara hidup kumpulan berpendapatan rendah dan sederhana. 

Kesejahteraan kewangan perlu diberi perhatian kerana tekanan kewangan 

menyumbang kepada masalah dalam perhubungan keluarga dan isu sosial. Oleh itu, 

kajian ini dilakukan bertujuan mengenal pasti tahap kesejahteraan kewangan dan 

faktor-faktor yang mempengaruhinya dalam kalangan pengguna KR1M di Wilayah 

Persekutuan (W.P.) Kuala Lumpur dan Putrajaya.

Kajian ini merupakan kajian tinjauan berbentuk deskriptif dengan menggunakan 

pendekatan kuantitatif. Sebanyak empat premis KR1M dipilih sebagai lokasi kajian 

iaitu tiga di W.P. Kuala Lumpur dan satu di W.P. Putrajaya menerusi kaedah 

pensampelan sistematik. Borang soal selidik seliaan sendiri diedarkan kepada 400 

orang responden yang juga merupakan pengguna KR1M. Item soal selidik kajian ini 

diadaptasi daripada instrumen beberapa penyelidikan lepas dan diolah berdasarkan 

kesesuaian konsep dan matlamat inisiatif NKRA-COL KR1M. Penganalisaan data 

dibahagikan kepada analisis deskriptif dan inferensi yang melibatkan analisis ujian-t, 

ujian ANOVA Sehala, ujian korelasi Pearson dan ujian regresi pelbagai. 

Kajian mendapati lebih dua pertiga responden mempunyai pendapatan bulanan kurang 

daripada RM3,000. Dua pertiga responden menyatakan KR1M menjadi lokasi 

membeli-belah barangan keperluan harian utama dan produk jenama 1Malaysia Kedai 

Rakyat (1MKR) adalah pilihan utama. Analisis deskriptif menunjukkan responden 

memiliki tahap kesejahteraan kewangan yang tinggi, tahap pengetahuan tentang 

KR1M yang sederhana-tinggi dan tahap persepsi yang positif terhadap KR1M. 

Manakala, tahap tingkah laku pembelian responden dilaporkan rendah.   

Analisis korelasi Pearson menunjukkan terdapat hubungan yang positif dan signifikan 

antara pengetahuan tentang KR1M (p<.05) dan persepsi terhadap KR1M (p<.05) 

dengan kesejahteraan kewangan. Ini bermakna semakin tinggi pengetahuan dan 

semakin positif persepsi terhadap KR1M, semakin tinggi kesejahteraan kewangan 

yang diperoleh menerusi pembelian di KR1M. Keputusan juga menunjukkan tiada 

hubungan yang signifikan antara tingkah laku pembelian (p>.05) dengan 

kesejahteraan kewangan. Berdasarkan analisis regresi pelbagai, kesemua pemboleh 

ubah menjelaskan sebanyak 51.2% varians bagi kesejahteraan kewangan. Didapati 

kumpulan pendapatan bulanan individu kurang RM1,500 dan kumpulan pendapatan 

antara RM3,001-RM4,000 sebulan, pengetahuan tentang KR1M, persepsi terhadap 

KR1M dan tingkah laku pembelian signifikan menyumbang kepada kesejahteraan 

kewangan responden. Secara keseluruhan, persepsi terhadap KR1M (β=0.646, p<.05)
adalah faktor utama yang mempengaruhi kesejahteraan kewangan.  

Usaha bersepadu perlu diteruskan oleh agensi-agensi kerajaan dan pertubuhan bukan 

kerajaan (NGO) bagi menyedarkan pengguna ke arah meningkatkan kemahiran 

pengurusan kewangan dan pengetahuan kepenggunaan dengan lebih agresif. Hal ini 

termasuklah modul khusus mengurus perbelanjaan secara cekap mengikut kumpulan 

pengguna serta kempen membudayakan gerakan pengguna dalam pasaran. Bagi 

memastikan inisiatif KR1M kekal relevan, penilaian dan improvisasi terhadap 

mekanisme pelaksanaan program disertai hebahan informasi yang berterusan kepada 

masyarakat wajar dilakukan oleh semua pemegang taruh�

Abstract of thesis presented to the Senate of Universiti Putra Malaysia in fulfilment 

of the requirement for the degree of Master of Science 

FACTORS DETERMINING FINANCIAL WELL-BEING OF KEDAI 
RAKYAT 1MALAYSIA CONSUMERS IN FEDERAL TERRITORIES OF 

KUALA LUMPUR AND PUTRAJAYA 

By

NORASHIKEN BINTI ISHAK 

January 2018

Chairman : Mohamad Fazli bin Sabri, PhD 
Faculty  : Human Ecology 

Kedai Rakyat 1Malaysia (KR1M) was introduced since 2011 as an initiative under the 

Cost of Living National Key Results Area (NKRA-COL) to enhance people’s 
accessibility to grocery items at affordable prices, in an effort to address the rising cost 

of living particularly faced by low and middle-income groups. It is important to take 

financial well-being into consideration as financial problems may lead to family 

relationship breakdown and other social issues. The study was conducted to identify 

the level of financial well-being and its influencing factors among KR1M consumers 

in Federal Territories of Kuala Lumpur and Putrajaya. 

This study is a descriptive survey study using a quantitative approach. Four KR1M 

were selected as research locations through a systematic sampling method, with three 

in Federal Territory of Kuala Lumpur and one in Federal Territory of Putrajaya. The 

questionnaires were distributed to 400 KR1M consumers. The questionnaire items 

were adapted from several prior research instruments, which are based on NKRA-

COL KR1M concept suitability and initiative goals. Data analysis is divided into 
descriptive and inferential analysis involving t-test, One-Way ANOVA, Pearson 
correlation and multiple regression tests.

The study found that over two-thirds of respondents have less than RM3,000 income 
a month. Two-thirds of the respondents stated that they prefer to buy their daily 
necessities at KR1M, and 1Malaysia Kedai Rakyat (1MKR) brand product is their top 
choice. Descriptive analysis indicates that the respondents have a high level of 
financial well-being, a moderate level of knowledge about KR1M, and a positive 
perception level of KR1M. Meanwhile, majority of the respondents have low level of 
buying behaviour.

The Pearson correlation analysis shows that there is a positive and significant 
correlation between knowledge about KR1M (p <.05) and perception towards KR1M 
(p <.05) with the financial well-being. This means that the higher the knowledge and 
more positive perceptions towards KR1M, the higher the financial well-being obtained 
through the purchasing activities at KR1M. In addition, the results indicate that there 
is no significant relationship between purchasing behaviour (p> .05) and financial 
well-being. Based on multiple regression analysis, a total of 51.2% variance is 
reported for all variables in the financial well-being item. Moreover, several factors 
that contributes to the respondents’ financial well-being are identified, namely income 
groups of less than RM1,500 per month, income groups ranging from RM3,001-
RM4,000 per month, knowledge about KR1M, perceptions towards KR1M, and 
significant purchasing behaviours. Overall, the perception towards KR1M (β = 0.646, 
p <.05) is a key factor affecting financial well-being of the respondents.

Aggressive and integrated efforts need to be made by government agencies and non-
governmental organizations (NGOs) in order to enhance financial management skills 
and consumer knowledge among the society. This includes the specialized module on 
managing expenditure effectively according to the consumer groups and campaigns to 
engage more consumers in the market. In addition, evaluation and improvisation of 
the program implementation mechanisms as well as continuous information spread to 
the consumers by all stakeholders are essential to ensure that KR1M initiatives remain 
relevant to the community.

BAB 1 

1 PENDAHULUAN 

Bab ini berfokus kepada latar belakang kajian dan permasalahan kajian dan disusuli 

dengan penjelasan mengenai objektif kajian, hipotesis kajian, skop kajian dan 

kepentingan kajian. Bab pertama ini juga memberikan gambaran menyeluruh 

mengenai organisasi penulisan kajian ini.  

1.1 Latar Belakang Kajian 

Kelangsungan konsep menyejahterakan rakyat dalam bajet tahun 2017 merupakan 

manifestasi kesungguhan kerajaan Malaysia untuk mengekalkan nikmat kemakmuran 

yang dikecapi sejak sekian lama, iaitu dengan memberi tumpuan utama dalam 

memperkasakan kesejahteraan kualiti hidup rakyat seiring dengan pembangunan 

negara. Dalam tempoh enam dekad, transformasi ekonomi Malaysia telah melalui era 

Dasar Ekonomi Baru (1971-1990) dan meniti fasa Wawasan 2020 (1991-2020). 

Malah, terkini diteruskan dengan rangkaan pelan kesejahteraan generasi masa 

hadapan Transformasi Nasional 2050 (2021-2050) menerusi penglibatan terus suara 

rakyat (Sekretariat Transformasi Nasional 2050 (TN50), 2017). 

Model Ekonomi Baru yang dilancarkan  oleh Perdana Menteri Malaysia, YAB Dato’ 
Sri Mohd Najib Tun Razak pada tahun 2009 telah mencorakkan model ekonomi 

baharu, yang menjadikan ekonomi negara ini terus mapan dalam menghadapi krisis 

ekonomi global. Hal ini penting bagi membentuk Malaysia sebagai sebuah negara 

maju, berpendapatan tinggi dan progresif menjelang tahun 2020. Pelbagai program 

dan inisiatif telah diperkenalkan dengan pendekatan yang lebih pragmatik di bawah 

Program Transformasi Negara (NTP), merangkumi pelaksanaan Program 

Transformasi Kerajaan (GTP) berserta lapan Bidang Keberhasilan Utama Negara 

(NKRA), di samping Program Transformasi Ekonomi (ETP) berserta 12 Bidang 

Ekonomi Utama Negara (NKEA) dan melibatkan inisiatif Pembaharuan Strategik 

(SRI) (Unit Pengurusan Prestasi Dan Pelaksanaan (PEMANDU), 2016). Di samping 

itu, terdapat lebih 100 inisiatif menyejahterakan rakyat telah dilaksanakan di bawah 

Strategi Lautan Biru Kebangsaan (NBOS) sejak tahun 2009 (Unit Strategi 

Kebangsaan (NSU), 2017). Selanjutnya, Transformasi Nasional 2050 (TN50) 

mengukuhkan lagi iltizam kerajaan terhadap jaminan menyejahterakan rakyat pada 

masa hadapan menjelang tahun 2050 (TN50, 2017). 

Kesejahteraan menerusi Indeks Kesejahteraan Rakyat Malaysia (IKRM) dalam 

Laporan Kesejahteraan Rakyat Malaysia 2013 dinyatakan sebagai ‘pelbagai manfaat’ 
yang diperoleh dan dinikmati secara langsung atau tidak langsung serta menyumbang 

kepada kepuasan hidup individu, keluarga dan masyarakat (Unit Perancang Ekonomi, 

2013). Menurut Xiao, Tang, dan  Shim (2009), kesejahteraan kewangan merupakan 

faktor penting yang menyumbang kepada kesejahteraan hidup individu. Konsep 

kesejahteraan kewangan merujuk kepada sejauh manakah seseorang mempunyai 

kecukupan ekonomi bagi memenuhi keperluannya, terutama ketika wujudnya 

keperluan mengharungi masalah kewangan dalam kehidupannya (Goldsmith, 2005). 

Menurut Bank Negara Malaysia (BNM) pada tahun 2015, kadar inflasi isi rumah di 

negeri-negeri paras pembandaran tinggi seperti Pulau Pinang, Selangor, Kuala 

Lumpur, Putrajaya dan Johor adalah lebih tinggi berbanding kadar inflasi purata 

kebangsaan tahun 2015. Peningkatan kadar  inflasi makanan kepada 3.6% pada tahun 

2015  berbanding 3.3% pada tahun 2014, telah menyebabkan  kesan peningkatan kos 

sara hidup. Hal ini lebih dirasai oleh  isi rumah berpendapatan rendah yang tinggal di 

negeri-negeri paras pembandaran tinggi berkenaan, rentetan dari corak perbelanjaan 

kumpulan berpendapatan rendah  yang memperuntukkan perbelanjaan  lebih besar 

untuk makanan (BNM, 2016c).

Sejajar dengan aspirasi GTP NKRA-Menangani Kos Sara Hidup (NKRA-COL), 

inisiatif seperti Kedai Rakyat 1Malaysia (KR1M) juga telah diperluas ke seluruh 

negara bagi meningkatkan kebolehcapaian rakyat kepada barangan harga patut. Hal 

ini wujud dalam usaha menangani kenaikan kos sara hidup yang dihadapi kumpulan 

berpendapatan rendah dan sederhana, terutamanya kumpulan isi rumah berpendapatan 

40% terendah (B40) yang tinggal di bandar (Unit Perancang Ekonomi (EPU), 2015).

Keprihatinan terhadap aduan pengguna berkaitan harga jualan produk KR1M yang 

tinggi berbanding harga pasaran oleh operator pengendali KR1M, menyebabkan 

kerajaan telah memutuskan untuk menggantikan konsep pelaksanaan KR1M ini 

dengan KR1M 2.0. Hal ini bagi meneruskan komitmen dalam membantu kumpulan 

sasar yang terjejas akibat peningkatan kos sara hidup. 

Menurut Sabri dan Zakaria (2015), kesejahteraan kewangan memberi kesan kepada 

kesejahteraan keluarga. Justeru itu, kesejahteraan kewangan perlu diberi perhatian 

kerana tekanan kewangan memberi impak negatif kepada kesejahteraan individu, 

yang secara langsung menyumbang kepada masalah dalam perhubungan keluarga dan 

isu sosial. Maka kajian ini bertumpu kepada pengguna KR1M dalam usaha mengenal 

pasti faktor-faktor yang mempengaruhi kesejahteraan kewangan kumpulan sasar 

inisiatif NKRA-COL KR1M.  

1.2 Kenyataan Masalah 

Dalam hal ini, Kementerian Perdagangan Dalam Negeri, Koperasi dan Kepenggunaan 

(KPDNKK) merupakan agensi peneraju yang merancang, menyelaras pembangunan 

dan memantau program KR1M di seluruh negara, sementara MRT Retail Sdn Bhd. 

dilantik sebagai operator pengendali KR1M. Rasional pelaksanaan inisiatif NKRA-

COL KR1M adalah untuk meringankan beban kenaikan kos sara hidup rakyat dengan 

menawarkan alternatif barangan keperluan harian yang berteraskan penjimatan 

kepada pengguna, melalui produk label jenama persendirian (PLB) iaitu “1Malaysia 

Kedai Rakyat” (1MKR) yang dijual di kedai KR1M. Alternatif berkenaan dibentuk 

bagi memudahkan pengguna mendapatkan barangan keperluan harian pada harga 

lebih rendah berbanding harga jenama premium lain di pasaran. Walau bagaimanapun, 

kualiti dan keselamatan produk 1MKR ini tetap diutamakan (KPDNKK, 2017). 

Berdasarkan Laporan Tahunan Program Transformasi Negara 2015, setakat Disember 

2015 terdapat sebanyak 185 premis KR1M  di seluruh negara, 234 jenis barangan 

jenama 1MKR, yang turut dijual di 569 kedai lain, dengan melibatkan perbelanjaan  

sebanyak RM86 bilion sejak dilaksanakan pada tahun 2011 (PEMANDU, 2016).

Melalui penjimatan yang dinikmati dengan berbelanja di KR1M, pengguna boleh 

memanfaatkan lebih banyak pendapatan boleh guna mereka untuk keperluan lain. 

Adalah sesuatu yang menarik untuk mengetahui bagaimana inisiatif NKRA-COL 

KR1M telah memberi impak kepada kesejahteraan kewangan kumpulan sasar sejak ia 

diwujudkan pada tahun 2011. Tambahan pula, menurut  Sagran, Zainol, Al-Mamun 

dan Permarupan (2014), kajian ke atas impak inisiatif KR1M terhadap kesejahteraan 

sosioekonomi isi rumah berpendapatan rendah dan sederhana masih belum ditemui.

Malah, impak program KR1M ke atas pengguna turut mendapat perhatian penulis di 

media yang mengulas isu berkaitan apakah tercapai matlamat KR1M dalam membantu 

golongan berpendapatan rendah mendepani isu kenaikan kos sara hidup (Utusan 
Online, 2017). Ini bermakna impak KR1M ke atas kesejahteraan sosioekonomi masih 

menjadi persoalan. 

Pembukaan kedai KR1M juga berhadapan dengan masalah pelaksanaan seperti gagal 

memperoleh lokasi perniagaan yang strategik pada kos yang munasabah dari segi 

sewaan, logistik dan infrastruktur (PEMANDU, 2016). Menurut Pengarah Urusan 

Mydin, Mohamed Holdings Bhd, sehingga Mei 2017 sebanyak 178 KR1M masih 

beroperasi  dengan tujuh premis telah ditutup disebabkan pelbagai faktor  termasuklah 

lokasi tidak sesuai dan tamat tempoh penyewaan (The Edge Markets Malaysia, 2017).

Isu berkaitan harga produk jenama 1Malaysia Kedai Rakyat (1MKR) yang dijual lebih 

tinggi berbanding jenama premium di pasaran oleh operator KR1M, turut 

dibangkitkan pengguna sememangnya wajar diberikan perhatian. Malah program 

KR1M ini telah dinilai semula oleh agensi pelaksana, Kementerian Perdagangan 

Dalam Negeri, Koperasi dan Kepenggunaan (Mingguan Malaysia, 2017). Susulan itu, 

kerajaan akan memperkenalkan KR1M 2.0 bagi menggantikan KR1M dengan konsep 

baharu sebagai kelangsungan usaha untuk menyejahterakan kehidupan rakyat 

(Kementerian Kewangan Malaysia, 2017). Dapatan kajian Fauzi (2016) menunjukkan 

persepsi harga secara positif mempengaruhi niat pembelian pengguna terhadap 

KR1M. Sungguhpun kerajaan telah memutuskan untuk menggantikan kaedah 

pelaksanaan KR1M kepada model KR1M 2.0 yang baharu, isu berkaitan persepsi 

pengguna terhadap KR1M selain persepsi harga juga perlu diberikan perhatian. Kajian 

lepas menunjukkan masih terdapat persepsi responden terhadap penggunaan logo 

1Malaysia adalah sebagai suatu alat politik bagi mendapatkan sokongan politik (Aziz, 

Aziz, Aziz, Hasbollah, & Yaziz, 2015). Malah, sebilangan pengguna tidak 

mengesyorkan KR1M kepada keluarga atau rakan berdasarkan pengalaman mereka, 

di samping tidak berpuas hati dengan jenama dan reka bentuk pembungkusan produk 

KR1M yang tiada daya tarikan (Abidin, Effendi, Ibrahim, & Idris, 2015).

Terdapat juga dakwaan tentang produk makanan jenama 1MKR yang tidak berkualiti 

dan tidak selamat, namun keputusan pemeriksaan ke atas tujuh produk makanan yang 

diadu mendapati kesemua produk tidak mempunyai masalah keselamatan makanan, 

melainkan perihal berkaitan dengan aspek pelabelan dan komposisi produk 

(Kementerian Kesihatan Malaysia (KKM), 2011). Kajian oleh Besar, Jali, Lyndon, 

dan Daud (2015) mendapati  golongan yang tidak bersetuju dengan dasar Bantuan 

Rakyat 1Malaysia (BR1M) terdiri daripada bukan penerima bantuan dan beranggapan  

ianya merupakan alat politik dan suatu pembaziran.  

Walaupun inisiatif KR1M telah melalui fasa lima tahun pertama pelaksanaannya, 

namun masih terdapat tinjauan media yang KR1M bukanlah pilihan utama, malah 

kurang mendapat sambutan pengguna berpunca daripada masalah kehabisan stok yang 

kerap berlaku, perbezaan harga yang sedikit, kualiti dan pembungkusan tidak menarik 

dan lokasinya yang jauh dari kawasan kampung (Sinar Harian, 2015; Utusan 
Malaysia, 2016). Hal ini perlu diberikan perhatian kerana persepsi terhadap KR1M 

berkait dengan penerimaan dan jangkaan pengguna untuk berbelanja di KR1M (Mohd 

Saifoul, Jamal, & Amir, 2014). Memahami halangan pelaksanaan seperti persepsi 

pengguna terhadap KR1M, secara tidak langsung dapat membantu agensi pelaksana 

merancang strategi bagi menjayakan kesinambungan polisi selanjutnya (PEMANDU, 

2016). 

Kecenderungan untuk mempolitikkan inisiatif NKRA-COL KR1M merupakan 

cabaran yang dihadapi oleh kerajaan (PEMANDU, 2013). Menurut Teori Difusi 

Inovasi (Rogers, 2003), penolakan akan berlaku jika individu meragui sesuatu 

matlamat program dan sebaliknya, semakin tinggi kesedaran dan kefahaman tentang 

sesuatu program akan mempengaruhi tahap penerimaan individu. Kajian Mahbob dan 

Sulaiman (2014a) menunjukkan kesedaran dan kefahaman tentang inisiatif NKRA 

mengurangkan kos sara hidup hanya berada pada tahap sederhana bagi responden di 

Lembah Klang. Sebahagian besar responden (70.0%) sekadar mengambil tahu secara 

umum terhadap dasar kerajaan, 3.8% langsung tidak mengambil tahu dan kurang satu 

pertiga responden mengambil tahu secara mendalam.  

Suatu pasaran dikatakan cekap dan berkesan hanya apabila pengguna memiliki 

pengetahuan luas yang mendorong dan membolehkan mereka membuat pilihan dan 

keputusan yang berkesan (Lin & Chen, 2006; Hilgert & Hogarth, 2003). Pada awal 

pelaksanaan KR1M, terdapat isu-isu negatif berkaitan pelaksanaan KR1M seperti 

kualiti dan harga produk 1MKR yang telah mendapat liputan dalam media massa 

(Mohd Saifoul et al., 2014). Pengguna yang berpengetahuan akan dapat mengelak diri 

daripada menjadi mangsa penipuan pasaran dan manipulasi pihak tertentu. Oleh hal 

demikian, tahap pengetahuan pengguna tentang NKRA-COL KR1M perlu dikenal 

pasti kerana pengetahuan tentang KR1M dan kekukuhan jenama produk 1MKR akan 

mempengaruhi tingkah laku pembelian dan kesetiaan pengguna dalam menjayakan 

inisiatif ini.  

Kajian Penduduk dan Keluarga Malaysia Kelima (KPKM-5) 2014 melaporkan 

masalah perbelanjaan keperluan keluarga merupakan antara masalah utama yang 

dihadapi oleh keluarga di negara ini (Lembaga Penduduk dan Pembangunan Keluarga 

Negara (LPPKN), 2016). Menurut Nik Aida Adibah dan Norhasmah (2013), kepastian 

dalam mengutamakan barang-barang keperluan asas menerusi pengurusan kewangan 

bagi keluarga berpendapatan rendah adalah sangat kritikal berbanding pembelian 

barangan kehendak. Tekanan kewangan akan wujud pada setiap tingkat pendapatan 

apabila individu merasakan ia tidak dapat memenuhi gaya hidup dan keperluan 

kewangannya (Kim & Garman, 2003). Walaupun kebanyakan pasangan suami isteri 

membuat keputusan secara bersama (LPPKN, 2016), hasil kajian Hira dan Mugenda 

(2000) menunjukkan jantina mempengaruhi kesejahteraan kewangan individu. Kajian 

melaporkan perempuan lebih cenderung membuat pembelian tanpa dirancang dan 

sering kali membeli barangan yang kurang diperlukan berbanding lelaki.  

Statistik tahun 2014 merekodkan tahap keberhutangan isi rumah berpendapatan 

RM3,000 sebulan ke bawah adalah tujuh kali pendapatan tahunan mereka, manakala 

bagi isi rumah berpendapatan RM5,000 sebulan ke bawah, tahap keberhutangan 

adalah antara tiga ke empat kali pendapatan tahunan (EPU, 2015). Membudayakan 
pengurusan kewangan yang berhemat merupakan strategi menangani peningkatan  kos 
sara hidup di bawah RMK-11 (EPU, 2015). Oleh itu, pola perbelanjaan dan tingkah 
laku pembelian dengan memfokuskan kajian kepada kumpulan sasar NKRA-COL 
KR1M wajar dikenal pasti. Hal ini demikian kerana perbelanjaan tanpa kawalan boleh 
menjejaskan kesejahteraan kewangan mereka, sekali gus menjejaskan matlamat 
inisiatif KR1M untuk mengurangi beban kos sara hidup kumpulan sasar.  

Selain itu, kajian lepas menunjukkan tingkah laku pembelian pengguna turut 
dipengaruhi oleh faktor umur, sebagaimana kajian Nguyen dan Gizaw (2014) yang 

menunjukkan faktor umur  mempengaruhi  niat pembelian  produk PLB apabila orang 

muda lebih menyukai barangan berjenama berbanding jenama PLB. Manakala 

menurut Mohd Saifoul et al. (2014), golongan pelajar dan mereka yang masih bujang 

kerap berbelanja di KR1M bagi menjimatkan perbelanjaan. Justeru itu, bagaimana 

faktor umur mempengaruhi tingkah laku pembelian di KR1M perlu dikenalpasti 

terutamanya bagi kedai KR1M yang beroperasi di dalam kawasan kampus. 

Kesimpulannya, kesejahteraan kewangan perlu diberi perhatian kerana tekanan 

kewangan menyebabkan kesan negatif kepada kesejahteraan individu dan isi rumah. 

Pada masa yang sama, pengguna yang berdaya-upaya dalam pasaran juga berperanan 

menjayakan inisiatif NKRA-COL KR1M ini. Justeru, kajian eksplorasi ini dijalankan 

bagi mengenal pasti faktor-faktor penyumbang dan tahap kesejahteraan kewangan 

kumpulan sasar pengguna KR1M di Wilayah Persekutuan Kuala Lumpur dan 

Putrajaya sebagai maklumat yang penting kepada semua pemegang taruh.   

1.3 Persoalan Kajian 

Kajian ini ingin mengkaji faktor-faktor penentu kesejahteraan kewangan dalam 

konteks pengguna KR1M.  Terdapat sejumlah persoalan kajian yang dikenal pasti 

sebagaimana yang berikut: 

1. Apakah tahap kesejahteraan kewangan dan tahap tingkah laku pembelian 

dalam kalangan pengguna KR1M? 

2. Apakah tahap pengetahuan tentang KR1M dan tahap persepsi terhadap 

KR1M dalam kalangan pengguna KR1M? 

3. Adakah terdapat perbezaan kesejahteraan kewangan dalam kalangan 

pengguna KR1M mengikut angkubah terpilih (jantina, umur, pendapatan)? 

4. Adakah terdapat perbezaan tingkah laku pembelian dalam kalangan 

pengguna KR1M mengikut angkubah terpilih (jantina, umur, pendapatan)? 

5. Apakah perkaitan antara faktor pengetahuan tentang KR1M, persepsi 

terhadap KR1M, tingkah laku pembelian dan kesejahteraan kewangan 

dalam kalangan pengguna KR1M? 

6. Apakah faktor-faktor penyumbang kepada tahap kesejahteraan kewangan 

dalam kalangan pengguna KR1M? 

1.4 Objektif Kajian 

1.4.1 Objektif Umum 

Kajian tinjauan berbentuk kuantitatif ini bertujuan bagi mengenal pasti tahap 

kesejahteraan kewangan dan faktor-faktor yang mempengaruhinya dalam kalangan 

pengguna KR1M. 

1.4.2 Objektif Khusus 

Objektif khusus kajian adalah untuk: 

1. Mengenal pasti  tahap kesejahteraan kewangan dan tahap tingkah laku 

pembelian dalam kalangan pengguna KR1M; 

2. Mengenal pasti tahap pengetahuan tentang KR1M dan tahap persepsi 

terhadap KR1M  dalam kalangan pengguna KR1M; 

3. Menentukan perbezaan kesejahteraan kewangan dalam kalangan pengguna 

KR1M mengikut angkubah terpilih (jantina, umur, pendapatan); 

4. Menentukan perbezaan tingkah laku pembelian dalam kalangan pengguna 

KR1M  mengikut angkubah terpilih (jantina, umur, pendapatan); 

5. Menentukan perkaitan antara pengetahuan tentang KR1M,  persepsi 

terhadap KR1M, tingkah laku pembelian, dan kesejahteraan kewangan 

dalam kalangan pengguna KR1M; dan  

6. Mengenal pasti faktor-faktor penyumbang kepada tahap kesejahteraan 

kewangan dalam kalangan pengguna KR1M. 

1.5 Hipotesis Kajian 

Sebanyak 10 hipotesis kajian yang dibina selari dengan objektif kajian seperti berikut: 

H01:  Tiada perbezaan yang signifikan antara kesejahteraan kewangan 

dalam kalangan pengguna KR1M mengikut jantina. 

H02:  Tiada perbezaan yang signifikan antara kesejahteraan kewangan 

dalam kalangan pengguna KR1M mengikut umur. 

H03:  Tiada perbezaan yang signifikan antara kesejahteraan kewangan 

dalam kalangan pengguna KR1M mengikut pendapatan. 

H04:  Tiada perbezaan yang signifikan antara tingkah laku pembelian dalam 

kalangan pengguna KR1M mengikut jantina. 

H05:  Tiada perbezaan yang signifikan antara tingkah laku pembelian dalam 

kalangan pengguna KR1M mengikut umur. 

H06:  Tiada perbezaan yang signifikan antara tingkah laku pembelian dalam 

kalangan pengguna KR1M mengikut pendapatan. 

H07:  Tiada perkaitan yang signifikan antara pengetahuan tentang KR1M 

dengan kesejahteraan kewangan dalam kalangan pengguna KR1M. 

H08:  Tiada perkaitan yang signifikan antara persepsi terhadap KR1M 

dengan kesejahteraan kewangan dalam kalangan pengguna KR1M. 

H09:  Tiada perkaitan yang signifikan antara tingkah laku pembelian 

dengan kesejahteraan kewangan dalam kalangan pengguna KR1M. 

H010: Sosiodemografi, pengetahuan tentang KR1M, persepsi terhadap 

KR1M dan tingkah laku pembelian tidak menyumbang kepada tahap 

kesejahteraan kewangan dalam kalangan pengguna KR1M. 

1.6 Skop Kajian 

Kajian ini melibatkan pengguna KR1M yang terdiri daripada warga tempatan di empat 

premis KR1M, iaitu tiga premis KR1M di Wilayah Persekutuan (W.P.) Kuala Lumpur 

dan satu premis di W.P. Putrajaya dengan kebenaran daripada KPDNKK selaku agensi 

yang menyelaraskan inisiatif NKRA-COL KR1M di seluruh negara. Di samping itu, 

pemilihan W.P. Kuala Lumpur dan W.P. Putrajaya merupakan wakil bagi kategori 

negeri paras pembandaran tinggi yang penduduknya berdepan dan terkesan dengan 

masalah kadar inflasi isi rumah yang lebih tinggi berbanding kadar inflasi purata 

kebangsaan pada tahun 2015 (BNM, 2016c).

1.7 Limitasi Kajian 

Kajian ini tidak melibatkan semua premis KR1M di seluruh Malaysia, tetapi hanya 

empat premis KR1M yang berada dalam W.P. Kuala Lumpur dan Putrajaya. Jumlah 

sampel adalah seramai 400 responden, yang terdiri daripada pelanggan di empat 

premis KR1M berkenaan yang ditetapkan ciri khusus sebagai pengguna yang membeli 

barangan di KR1M sama ada untuk kegunaan sendiri atau isi rumah dan berstatus 

warganegara Malaysia. 

Ketepatan analisis dan data adalah bergantung sepenuhnya kepada kejujuran jawapan 

yang diberikan oleh responden dan kesediaan responden mendedahkan maklumat 

sebenar yang mempengaruhi dapatan akhir kajian. 

1.8 Kepentingan Kajian 

Kajian ini dilakukan bagi mengenal pasti tahap kesejahteraan kewangan dalam 

kalangan pengguna KR1M, di samping mengenal pasti faktor-faktor yang 

mempengaruhinya. Secara khususnya, kajian ini diharapkan dapat memberi faedah 

kepada semua pihak berikut: 

1.8.1 Kerajaan 

Inisiatif KR1M dilaksanakan bagi membantu mengekalkan kesejahteraan rakyat 

dalam mengharungi kenaikan kos sara hidup semasa. Justeru, kajian dan pemahaman 

tentang tahap kesejahteraan kewangan pengguna KR1M sangat penting untuk diteliti. 

Penelitian di peringkat individu dapat memberi kefahaman kepada kerajaan tentang 

impak kesejahteraan kewangan kumpulan sasar sebagai maklum balas keberkesanan 

program KR1M dari perspektif kumpulan terbabit. Kajian ini telah mengenal pasti 

tahap kesejahteraan kewangan kumpulan sasar berdasarkan penilaian subjektif 

mereka, menilai sejauh mana dengan berbelanja di KR1M telah memberi impak dan 

kepuasan terhadap situasi kewangan mereka. Justeru, hasil kajian ini menyumbang 

kepada laporan berbentuk outcome program GTP NKRA-COL KR1M kepada agensi 

pelaksana dalam konteks penerimaan dan keberkesanan program ke atas kesejahteraan 

kewangan kumpulan sasar. Instrumen pengukuran yang dibina dalam kajian ini boleh 

dijadikan rujukan dan diadaptasi untuk mewujudkan instrumen pengukuran 

pencapaian sebenar Petunjuk Prestasi Utama (Key Performance Indicator, KPI) dalam 

konteks penilaian kepuasan pengguna ke atas kesejahteraan kewangan kumpulan sasar 

pelbagai inisiatif di bawah program GTP NKRA-COL. 

Kefahaman tentang persepsi pengguna terhadap KR1M merupakan maklum balas 

kepada kerajaan akan tanggapan sebenar pengguna KR1M terhadap inisiatif NKRA-

COL KR1M ini. Oleh itu, analisis berkaitan tahap persepsi pengguna terhadap KR1M 

dapat memberi gambaran terhadap penerimaan atau penolakan pengguna. Lima aspek 



© C
OP

UPM

9 

berkaitan persepsi pengguna yang dikaji melibatkan imej stor, harga, kualiti, nilai dan 

polisi (tanggungjawab sosial atau CSR kerajaan) telah dapat memberikan maklum 

balas berkaitan harapan dan konflik antara persepsi pengguna dengan inisiatif KR1M 

untuk penambahbaikan program ini di masa hadapan. 

Kajian ini juga dapat mengemukakan informasi berkaitan tahap pengetahuan 

pengguna tentang KR1M, tahap persepsi pengguna terhadap KR1M dan tahap tingkah 

laku pembelian pengguna. Oleh hal demikian, kajian ini dapat memberikan kefahaman 

yang lebih baik tentang amalan perlindungan kendiri pengguna dalam kalangan 

pengguna KR1M. Memandangkan proses pembuatan keputusan pembelian individu 

merupakan aspek penting dalam menjamin kesejahteraan kewangan keluarga, maka 

memahami tingkah laku pembelian pengguna KR1M yang merangkumi peringkat 

sebelum, semasa dan selepas membeli dapat memberi gambaran kepada agensi-agensi 

kerajaan dan badan bukan kerajaan (NGO) bagi melaksanakan pelan tindakan 

pendidikan pengurusan kewangan bagi mendaya-upayakan pengguna. 

1.8.2 Pengguna 

Kepada pengguna, kajian ini juga dapat memberikan kesedaran bahawa tahap 

kesejahteraan kewangan individu dan isi rumah dipengaruhi oleh tingkah laku 

pengguna yang efektif. Berdepan cabaran pasaran yang semakin kompleks dan 

lambakan produk pasaran, hasil kajian ini dapat mendorong pengguna agar menguasai 

dan mengamalkan hal-hal berkaitan perlindungan kendiri, berinisiatif dan memilih 

maklumat yang berguna, meningkatkan kemahiran pengurusan kewangan dan 

mengawal perbelanjaan, serta berkeupayaan untuk segera menyesuaikan diri dalam 

situasi ekonomi yang sentiasa berubah. 

1.8.3 Peniaga 

Hasil kajian ini juga berguna kepada pihak pengusaha dan pengeluar produk label 

jenama persendirian sama ada jenama 1MKR atau jenama pasar raya masing-masing 

(in-housebrand), dalam memahami ciri pengguna dan aspek yang bersangkutan dalam 

proses keputusan pembelian pengguna berpendapatan rendah dan sederhana 

terutamanya semasa pengguna berhadapan dengan masalah kenaikan harga barangan 

jenama premium. Hasil kajian ini boleh dijadikan rujukan pihak peruncit/pasar raya 

bagi tujuan strategi pemasaran produk jenama label persendirian, promosi harga patut 

atau aktiviti tanggungjawab sosial korporat dengan memberi fokus kepada faktor 

penting yang boleh menarik pengguna ke premis mereka.  

1.9 Definisi Istilah 

Terdapat enam pemboleh ubah utama dan setiap satunya ditakrifkan secara konseptual 

dan operasional iaitu kesejahteraan kewangan, tingkah laku pembelian, pengetahuan 

tentang KR1M, persepsi terhadap KR1M dan pengguna KR1M.  

1.9.1 Kesejahteraan Kewangan     

Konseptual: Kesejahteraan kewangan merujuk kepada penilaian subjektif individu 

berkenaan situasi kewangannya yang memiliki kewangan yang kukuh, 

membahagiakan dan bebas daripada rasa bimbang (Joo, 2008).

Operasional: Kesejahteraan kewangan dalam kajian ini merujuk kepada penilaian 

subjektif pengguna tentang sejauh mana pengguna berpuas hati dengan situasi 

kewangannya impak daripada berbelanja di KR1M.  

1.9.2 Tingkah Laku Pembelian   

Konseptual: Tingkah laku pembelian bermaksud bagaimana individu membuat 

keputusan untuk mengurus sumber sedia ada seperti wang, masa dan informasi untuk 

memperoleh produk atau perkhidmatan yang diinginkan. Ini merangkumi aktiviti 

pembelian iaitu jenis produk, tujuan, masa dan tempat perolehan, kekerapan membeli 

dan penggunaannya  (Ajzen, 2008). 

Operasional: Tingkah laku pembelian dalam kajian ini merujuk kepada tingkah laku 

yang dilakukan oleh pengguna dalam mengurus perbelanjaan di peringkat sebelum, 

semasa dan selepas membeli di KR1M. Ini merangkumi aktiviti merancang, 

melaksana, mengawal dan menilai semula tindakan pembelian yang dilakukan oleh 

pengguna.  

1.9.3 Pengetahuan tentang Produk 

Konseptual: Pengetahuan tentang produk meliputi pengetahuan mengenai produk dan 

jenama serta merangkumi segala informasi yang memberi kefahaman tentang produk 

atau perkhidmatan kepada pengguna untuk pembuatan keputusan pembelian yang 

tepat (Gill, Talib, Sabri, Mohad, & Arif, 2015). 

Operasional: Pengetahuan produk dalam kajian ini merujuk kepada pengetahuan 

tentang KR1M meliputi pengetahuan pengguna berkaitan tiga aspek iaitu produk 

1MKR, inisiatif NKRA-COL KR1M dan pengetahuan asas kepenggunaan berkaitan 

KR1M. 

1.9.4 Persepsi terhadap Produk 

Konseptual: Persepsi merupakan gambaran pengguna terhadap sesuatu produk atau 

perkhidmatan yang terhasil daripada proses pemilihan, menyusun dan mentafsir 

maklumat yang dapat mempengaruhi keputusan pembelian pengguna (Kotler & 

Armstrong, 2011). 

Operasional: Persepsi pengguna dalam kajian ini adalah mengenai tanggapan 

pengguna terhadap KR1M yang bersangkutan dengan imej stor, harga, kualiti, nilai 

dan polisi (CSR kerajaan). 

1.9.5 Pengguna  

Konseptual: Seseorang yang membeli barangan dan perkhidmatan untuk kegunaan 

diri sendiri, rumah tangga atau  isi rumah (Akta Perlindungan Pengguna 1999, 2006).  

Operasional: Dalam kajian ini, pengguna dirujuk sebagai pembeli di premis KR1M 

yang membeli barangan untuk kegunaan sendiri atau isi rumah dan berstatus 

warganegara Malaysia. 

1.10 Organisasi Penulisan 

Struktur kajian ini disusun mengikut urutan yang mengandungi lima bab. Bab pertama 

telah membincangkan secara ringkas mengenai latar belakang kajian, pernyataan 

masalah, persoalan kajian dan objektif kajian ini dilaksanakan. Selain itu, bahagian ini 

juga menyenaraikan 10 hipotesis kajian di samping membincangkan mengenai skop 

dan limitasi kajian serta sumbangan kajian kepada pemegang taruh. 

Bab kedua mengutarakan tinjauan kajian lepas berkenaan program KR1M, 

kesejahteraan kewangan, tingkah laku pembelian, pengetahuan tentang KR1M, 

persepsi terhadap KR1M dan sosiodemografi pengguna. Kerangka konsep kajian turut 

dibincangkan dalam bab terbabit. 

Bab ketiga menerangkan tentang metodologi kajian yang digunakan dalam kajian ini, 

merangkumi kaedah kajian dan pengumpulan data. Malah, turut dikemukakan 

keputusan hasil ujian kebolehpercayaan dan kesahan data serta analisis penerokaan 

data. Data dianalisis menggunakan perisian Statistical Package for the Social Science 
(SPSS). 

Bab keempat pula menyentuh perihal penemuan penyelidikan. Bab ini 

membincangkan keputusan pengujian ke atas semua 10 hipotesis kajian, berdasarkan 

analisis data deskriptif dan inferensi.  Bab terakhir pula mengandungi kesimpulan, 

implikasi dan cadangan. Bahagian ini membincangkan rumusan dan implikasi 

berdasarkan dapatan kajian seterusnya menyarankan beberapa cadangan kajian pada 

masa hadapan.   

